
IV. Umhverfisþing, nóvember 2005

Iðnaður og umhverfismál

Alcan á Islandi hf
Hildur Atladóttir / Guðrún Þóra Magnúsdóttir

Alcan á Íslandi hf. (ISAL) hóf framleiðslu árið 1969 og var fyrsta stóriðjan hér á landi. Eins og gefur að skilja var strax í upphafi gerð krafa um eftirlit með starfseminni, en í þá daga var ekki komin hreinsun á útblástur frá kerskálum. Í upphafi fólst eftirlitið í vöktun á gróðri í nágrenninu, en um 1980 var gerð krafa um mælingar á flúoríði og ryki í útblæstri. 
Vottuð umhverfisstjórnun

Það má segja að viss straumhvörf hafi orðið í umhverfismálum hjá fyrirtækinu árið 1997 þegar  vottun fékkst á umhverfisstjórnunarkerfi samkvæmt ISO 14001. Með innleiðingu þess færðist fyrirtækið úr eftirliti yfir í stjórnun. Umhverfisstarfið varð mun markvissara og eru stöðugar umbætur hafðar að leiðarljósi. 
Fyrirmynd annarra

Innleiðing umhverfisstjórnunarkerfis hefur mjög víðtæk áhrif bæði á umhverfið og samfélagið. Árangurinn er meiri því stöðugt er leitað leiða til að bæta frammistöðuna enn frekar. Þetta hefur sýnt sig hjá ISAL og má nefna að dregið hefur úr losun flúoríðs og gróðurhúsalofttegunda, orkunotkun hefur minnkað auk þess sem flokkun úrgangs hefur aukist og dregið hefur úr urðun. Mikil áhersla hefur verið lögð á að draga úr losun flúorkolefna, sem eru sterkar gróðurhúsalofttegundir. Í dag er losunin vel undir stefnumörkun ríkisstjórnarinnar og á alþjóðlega vísu er ISAL í fremstu röð.
Aukin umhverfisvitund starfsmanna

Ef litið er til samfélagsins þá skilar umhverfisfræðsla til starfsmanna sér inn á heimilin, en fræðsla er einn af lykilþáttunum í starfseminni. Starfsmenn verða að temja sér rétt viðhorf og vinna í anda stefnu fyrirtækisins og gildum þess. Einnig hafa kröfur ISAL til birgja um markvisst umhverfisstarf stuðlað að því að önnur fyrirtæki taki upp umhverfisstjórnun og má þar nefna Hópbíla.
Hvatning frá stjórnvöldum

Þó engin vafi leiki á að umhverfistjórnunarkerfi hafi jákvæð áhrif á umhverfið og samfélagið í heild er fyrirtækjum, sem hafa vottað umhverfisstjórnunarkerfi, ekki umbunað á neinn hátt af hálfu stjórnvalda. Eini hvatinn sem fyrirtækin sjá í dag er ímyndarlegur. Eftirlitsgjöld eru þau sömu og vottað umhverfisstjórnunarkerfi uppfyllir ekki endurskoðunarákvæði reglugerðar um grænt bókhald. 
Umhverfisstjórnunarkerfi stuðla án efa að bættri frammistöðu fyrirtækja, þegar horft er til framtíðar er það sú leið sem vænlegust er til árangurs. Það þarf að hefja sem fyrst viðræður milli stjórnvalda og fyrirtækja um með hvaða hætti stjórnvöld geti hvatt fyrirtæki til að taka upp slíkt kerfi til hagsbóta fyrir báða aðila og samfélagið í heild.


Straumsvík, 16.11.2005

